
644 hitz

Janarien gaineko arrazoiak 

Sei desestrukturazio mota eta sei diskurtso mota, partxe gisa edo. 

Edorta Agirre 

Jatean, normalean, bizitza sozialean nolabaiteko rola interpretatzen dugu, berez dagokiguna (herritar, konformista, emakume, etc.), interesatzen zaiguna (atsegin enpresako nagusiarekin, kritiko herriko alkatearekin, esate baterako) edo ezinbesteko duguna (kartzelako ziegan isolaturik afaltzean, adibidez). Maiz, janaria norbera bakarrik egiten badu ere, liturgia bateko parte batzuk bete behar izaten ditu: ordutegia, baxera, esertzea, eskuak garbitzea, gehiegi ez edatea, etab. Jana, bestela esateko, egintza fisiologiko hutsa baino askozaz ere gehiago da. Horregatik ez dugu uste pertsona osasuntsua inoiz elikatuko dela zainean sarturiko orratz baten bidez, pilulez, supositorio bitartez edo antzeko sistema absurdoak baliatuz, globalizazioaren eraso honek asko irauten ez badu, behintzat. 

Elkarrekin jatea (convivium) edota edatea (symposium) harreman sozialei dagokien egintza da eta, halakotzat, sinesmen, iritzi, aurreiritzi, aztura, tradizio, erlijio-arau, ideologi printzipio eta beste hainbeste baldintza bete behar ditu jatun edota edaleak ospakizun horietan, jan-edanak izateaz gainera. 

EZ DAKIGU ZER JATEN DUGUN!. Esakune hau adiera askotan aldarrikatzen du herritarrak (kontsumitzaileak, azken finean), bere onetatik aterata: ez dakigu zerekin eta nola osatu den gure elikagaia, ez dakigu nondik ekarria den, ez dakigu nolako profesionalek zein baldintzatan moldatu duten gure jangaia, ez dakigu zein zapore duen horrek hurkoena... Horrela bada, jaten duguna zer den ez badakigu, nola jakin zer garen eta zer izango garen? Elikadura-krisia edo nortasun-krisia ere, berdintsu: biak dira sustraien edo sustrai-ezaren agerpen eta horrelaxe izango dira geroaldian ere. 

Egintza sozial hori kinka larrian jarriko duten prozesuak 

Paradoxa larria biziko dugula aurreikusi genuen gure idazlan batean (Baietz okerreko bidea aukeratu!, Alberdania, 2006): gizarteak sekula baino informazio zabal, zehatz eta hoberen izango duen garaietan, elikatze-unibertsoa geroz eta soil, pobreago bilakatuko da, hainbat gaitzek jota: 

Akronia: elikatzeari ez zaio aitortuko ordutegia jakin batean egin behar dela. Norberak ahal edo nahi duenean afaldu edo gosalduko du, horretarako loaldiari eta bestelako atsedenaldiri pusketa bat ebatsi behar badio ere. 

Atopia: elikatzeko toki jakin edo finkoa ere ez da hartuko; oinez doala, maiz kalea izango du jantokia ibiltariak, hegazti migratzaileak legez. 

Desozializazioa: janariak mahaikiderik gabe, bakardadean gauzatuko ditu gizabanakoak. Gizakiaren ordez, laguntzarekin zerikusirik ez duena izango du aurrean, pausatzen denean: telebista. 

Desubikazio domestikoa: etxea den tenplutik aterako da fenomeno honen inguruko liturgia eta, hortaz, elikatzea profanatu egingo da. 

Dezkontzentrazioa: jakinduria eta ezagutzak ez dira alor horretan bilduko; elikatzea egintza periferiko huts bilakatuko da. 

Desestrukturazioa: egun, elikadura ordena ekonomiko eta sozialaren egituraketa edo desegituraketaren funtsezko elementua da baina geroaldian elikatzearen elementu, atal eta osagaiak ez dira aintzat hartuko. 

Hortaz konturaturik, janaria saltzen duten enpresa handiek kontsumitzaileari sei motatako diskurtsoren bidezko mezuak (iragarkiak, publizitatea) igorriko dizkiote etengabe, bakerik emateke, haren arima eta patrikako bazter guztiak ederki astintzeko. 

Tradizioan eta nortasunean oinarritutako diskurtsoa. Gu geu gara eta, beraz, onak; gainerakoak, auskalo. Klabe-hitzak: naturala, egiazkoa, gure izaeraren araberakoa, jatorrizkoa, gure arrantzaleek (baserritarrek, artzainek, etc.) ekoitzita, eskuz egina, betidanikoa, etxekoa, herrikoa, euskalduna, zeure modura, gure-gurea, etc. 

Medikuntza eta osasun onean funtsa daukana. Luze eta ongi bizitzea merezi du eta. Klabe-hitzak: bermea, kolesterol, farmazian bakarrik salgai, bifidus, aminoazido, bio-, omega3 eta omega6, antioxidatzaile, kontrol zorrotzak, nutrizioa, gantz-azido saturatuak, «trans» gantzak, etc. 

Estetikari dagokiona (aurrekoaren haritik, maiz). Argal dagoena osasuntsu dago, gehiago ligatzen eta produzitzen du, hobeki bizi da. Klabe-hitzak: light, liraintasuna, eder, «ez gizentzen laguntzen du», beta-karotenoak, azukrerik (edo edulkoratzailerik) gabea, eko-, bio-, kalorien kontrakoa, «ez du kariesik sortarazten», «gehi ariketa fisikoa», etc. 

Hedonismoaren ingurukoa. Atsegina helburu, prezioak prezio. Klabe-hitzak: ahosabaia, tentazioa, jatorriko izendapena, ahogozagarria, plazer luzea, zaporea, begiak itxita, sentimen guztiak asetzeko, lasaitasuna eta klima lagun, amore (ez) ematea, etc. 

Aurrerakuntza eta berrikuntza ardatz dituena. Aurreko etapetan presa eta artifizialtasuna hobetsi direnez, hoberantz omen goaz. Klabe-hitzak: berria, zuk espero zenuena, ultraizoztuak, liofilizatua, 168&fraq14; C-taraino ultrauperisatua, iraultzailea, atmosfera eraldatuan ontziratua, etc. 

Berezitasuna eta exotismoa lehenesten dituena. Status ekonomiko, sozial, politiko edo dena delakoa eta prestigioa, itzala, zaindu behar baita, gainerako gizakiengandik bereiz gaitezen. Klabe-hitzak: beste guztiek ez bezala, urruti, diseinukoa, berariazkoak, jatorri egiaztatua, neurri-neurrira, pribilegiatuentzat, kalitatea, saritzea, aldea nabarmentzen da, sofistikatua, esklusibotasuna, etc. 

